დევნილთა საკითხებზე თანამშრომლობის შესახებ ინფორმაცია
სამინისტროს დევნილთა და ეკომიგრანტთა პოლიტიკის დეპარტამენტი აქტიურად თანამშრომლობს დევნილთა საკითხებზე მომუშავე ადგილობრივ არასამთავრობო და საერთაშორისო ორგანიზაციებთან.
მჭიდრო თანამშრომლობის აუცილებლობას განაპირობებს საერთაშორისო განვითარების პარტნიორების მიერ წლების განმავლობაში გაწეული მნიშვნელოვანი დახამრება და არასამთავრობო ორგანიზაციების გამოცდილება დევნილთა პროგრამების განხორციელების მიმართულებით.
გარდა ორმხრივი თანამშრომლობის ფორმატისა, რაც შეიძლება გაფორმებული იყოს მემორანდუმით ან ხელშეკრულებით, სამინისტროში ასევე არსებობს სამეთვალყურეო საბჭო, რომლის შემადგენლობაში შედის სხვადასხვა ორგანიზაციის წარმომადგენლები (იხ. სამეთვალყურეო საბჭოს დებულება დანართ 1-ში). 
ქვემოთ წარმოდგენილია კონკრეტული ორგანიზაციების მიხედვით მათთან არსებული თანამშრომლობის შესახებ ინფორმაცია. 

1. გერმანიის განვითარების ბანკი (KfW) 
ბანკის დაფინანსებით (დანიის ლტოლვილთა საბჭო ახორციელებს პროექტს) მიმდინარეობს დევნილთათვის კოტეჯური ტიპის სახლების მშენებლობა. დაფინანსების ოდენობაა 10 მილიონი ევრო. პროექტის ფარგლებში იგეგმება 236 დევნილი ოჯახის განსახლება (პროექტის შესახებ დამატებით ინფორმაცია იხ. შემდეგ ბმულზე: https://www.moh.gov.ge/ka/news/4293/germania-devnilebisTvis-saqarTvelos-10-milion-evros-gadmoscems).
KfW წარსულში იყო დევნილთა სამოქმედო გეგმის მონიტორინგის განმახორციელებელი ორგანოს - სამეთვალყურეო საბჭოს წევრი, მაგრამ ბოლო წლებში მათ უარი განაცხადეს საბჭოს საქმიანობაში მონაწილეობაზე (იხ. მათ წერილი დანართ 2-ში).

2. გერმანიის საერთაშორისო თანამშრომლობის საზოგადოება (GIZ) 
თანამშრომლობის საზოგადოება საქართველოში ახორციელებს დევნილთა საარსებო წყაროებზე წვდომისა და მათი ცნობიერების ამაღლების ღონისძიებებს. აღნიშნული მიმართულებით ისინი აქტიურად თანამშრომლობენ სამინისტროსთან და მასზე დაქვემდებარებულ სსიპ საარსებო წყაროებით უზრუნველყოფის სააგენტოსთან (იხ. დანართ 3-ში თანამშრომლობის შესახებ მემორანდუმის პროექტი). აღნიშნული თანამშრომლობის ფარგლებში 2018 წელს განხორციელდა 20 მეწარმე სუბიექტის დაფინანსება (GIZ-ის ბიუჯეტი იყო 112,000 ლარი და სააგენტოს ბიუჯეტი - 100,000 ლარი). GIZ-მა და სამინისტრომ ერთობლივად განახორციელეს დევნილთა ცნობიერების ამაღლების კამპანია ქალთა მიმართ და ოჯახში ძალადობის საკითხებზე. სსიპ საარსებო წყაროებით უზრუნველყოფის სააგენტო ამჟამად GIZ-თან თანამშრომლობს დევნილთათვის საინფორმაციო კამპანიის განხორცილების საკითზე.
GIZ-მა და გერმანიის საელჩომ მზადყოფნა გამოთქვა დაგვეხმაროს დევნილის შემწეობის რეფორმის განხორციელებაში. აღნიშნული მიზნით მათი წარმომადგენლები იმყოფებოდნენ მინისტრთან შეხვედრაზე 2019 წლის თებერვალში (იხ. დანართ 3-ში შეხვედრის ჩანიშვნის თხოვნით გამოგზავნილი მათი წერილი). უნდა აღინიშნოს, რომ დევნილის შემწეობის საკითხს აქტიურად ლობირებს გაეროს ლტოლვილთა უმაღლესი კომისარიატი. დიდი ალბათობით, გერმანელებიც მათ დაიყოლიეს შეხვედრაზე, თუმცა გერმანელები არ აქტიურობდნენ და მზად არიან დაგვეხმარონ, თუ ჩვენგან იქნება რეფორმის განხორციელების მზაობა.
GIZ-ი არის სამეთვალყურეო საბჭოს წევრი და მათი წარმომადგენლები აქტიურად იღებენ მონაწილეობას დევნილთა საკითხებზე გამართულ ღონისძიებებში.
სხვადასხვა ქვეყნის საელჩოებმა განახორციელეს დევნილთა დახმარების პროექტები, მაგალითად, პოლონეთის საელჩომ დააფინანსა დევნილთა ჩასახლებაში საბავშვო ბაღის მშენებლობა. ასევე განხორციელდა დევნილი ბავშვების ერთკვირიან არდადეგებზე წაყვანა  საზღვარგარეთ.[footnoteRef:1] [1: იხ. დაწვრილებით ინფორმაცია ყოფილი დევნილთა სამინისტროსა (http://mra.gov.ge/geo/static/4933 და საგარეო საქმეთა სამინისტროს (http://slovakia.mfa.gov.ge/default.aspx?sec_id=446&lang=1&NewsID=107899) ვებგვერდებზე.] 


3. საფრანგეთის განვითარების სააგენტო (შემდგომში - AFD) 
საქართველოს მთავრობასთან სააგენტოს გაფორმებული აქვს სესხის ხელშეკრულება, რომლის პირობები ითვალისწინებს სოციალური მიმართულებით რეფორმების განხორციელებას. განსახორციელებელი რეფორმები და შესაბამისი აქტივობები გაწერილია ეგრეთ წოდებულ სოციალურ მატრიცაში, რაც ითვალისწინებს 60 ნგრევადი ობიექტის დახურვას 3 წელში, საარსებო წყაროების გრანტების დარიგებას 200 მოწყვლადი დევნილი ოჯახისთვის და დევნილის შემწეობის რეფორმის პროცესის გაგრძელებას.
სააგენტოს სესხს თან ახლავს ტექნიკური დახმარების პროექტი, რომლის ფარგლებში სააგენტო დაგვპირდა, რომ დაგვეხმარებოდა მატრიცის აქტივობების შესრულებაში (შემწეობის მოდელების შემუშავებისა და ანალიზის მიზნით მოიძიებენ დამოუკიდებელ საერთაშორისო ექსპერტს. ასევე დაგვეხმარებიან შემწეობის რეფორმის განსახორციელებლად საჭირო კომუნიკაციის სტრატეგიის შემუშავებაში). 
[bookmark: _GoBack]
4.  გაეროს ლტოლვილთა უმაღლესი კომისარიატი (UNHCR)
გაეროს ლტოლვილთა უმაღლესი კომისარიატის (შემდგომში - გლუკი) წარმომადგენლობამ წლების განმავლობაში მნიშვნელოვანი დახმარება გაუწია საქართველოს დევნილთა ინტეგრაციის მიმართულებით. განსაკუთრებით, გადაუდებელი დახმარების გაწევის თვალსაზრისით, ასევე სამინისტროს ინსტიტუციური შესაძლებლობების გაძლიერებისა და დევნილთა უფლებების დაცვის კუთხით. 
2019 წელს გლუკმა დააფინანსა დევნილთა ფორუმი (კონსორციუმი სამართლებრივი დახმარება საქართველოს მიერ ორგანიზებული და გლუკის დაფინანსებული) და დევნილთა საკითხებზე კონფერენცია (რომელიც გაიმართა 5 ივლისს), რომელზეც მოწვეული იყო ქვეყნის შიგნით იძულებით გადაადგილებული პირების უფლებების შესახებ გაეროს სპეციალური მომხსენებელი.
გლუკმა ასევე გამოთქვა მზადყოფნა, რომ დაგვეხმაროს დევნილის შემწეობის რეფორმის გატარებაში და დევნილთა საკითხებზე სამინისტროს თანამშრომლების დატრენინგებაში.
გლუკი ცდილობს იყოს სამინისტროს პრაგმატული და კონსტრუქციული პარტნიორი. ზოგადად გლუკი ხელმძღვანელობს დევნილთა საკითხებზე გაეროს სპეციალური მომხსენებლის რეკომენდაციებით და ცდილობს მათ განხორციელებას. ამ რეკომენდაციებში ნახსენებია დევნილთა გრძელვადიანი განსახლების აუცილებლობა, ნგრევადი ობიექტების დახურვა, დევნილის სტატუსის მემკვიდრეობით გადაცემის მიზანშეუწონლობა, დევნილის სტატუსის გაუქმება და დევნილის შემწეობის სტატუსიდან საჭიროებებზე გადასვლის აუცილებლობა (სპეციალური მომხსენებლის რეკომენდაციები არის კონფიდენციალური). 

5. გაეროს სურსათის ორგანიზაცია (FAO)
საარსებო წყაროებით უზრუნველყოფის სააგენტომ 2016-2017 წლებში განახორციელა დევნილთა საარსებო წყაროების გრანტების პროექტი FAO-თან ერთად. პროექტი დააფინანსა ევროკავშირმა.

6. ევროკავშირი (EU)
ევროკავშირი აქტიურად იყო ჩართული საქართველოში დევნილთა დახმარების საქმიანობაში. 2008 წლის ომის საპასუხოდ, ევროკავშირმა გამოყო ახალი თანხები – 500 მილიონამდე ევრო საქართველოს დასახმარებლად. დახმარების ეს პაკეტი, რომელიც მოიცავდა 2008 –2011 წლებს, ძირითადად მიმართული იყო დევნილთა განსახლების და ეკონომიკის აღდგენის, ასევე ეკონომიკური სტაბილურობისკენ. 
პირველადი გადაუდებელი ჰუმანიტარული დახმარების და პოსტ–კონფლიქტური რეაბილიტაციის გარდა, ევროკავშირის დახმარებით დევნილებისთვის აშენდა ახალი, კოტეჯური ტიპის ჩასახლებები 4,400 ოჯახისთვის და რეაბილიტაცია ჩაუტარდა 1,500 ბინას,  
ევროკავშირის ფინანსური დახმარებით, 6,245 დევნილისთვის დასავლეთ საქართველოს ქალაქებში – ბათუმში, ფოთსა და წყალტუბოში აშენდა 1,866 ბინიანი 64 ახალი საცხოვრებელი კორპუსი.  
ევროკავშირის მიერ, გარდა განსახლების პროექტებისა, პარალელურად ფინანსდებოდა დევნილთა შემოსავლის წყაროს გაუმჯობესების პროექტებიც, მაგ. ახალ ჩასახლებებში გაეროს სურსათისა და სოფლის მეურნეობის ორგანიზაცია ევროკავშირის დაფინანსებით ახორციელებდა სასოფლო–სამეურნეო საქმიანობის ხელშეწყობის პროგრამას, რომლის ფარგლებშიც დევნილ ოჯახებს მათი სურვილის შესაბამისად ურიგდებოდათ შინაური ფრინველი და საქონელი, ხეხილის ნერგები და ა.შ. 
ევროკავშირმა მნიშვნელოვანი დახმარება გაუწია სამინისტროს საარსებო წყაროებით უზრუნველყოფის სააგენტოს შექმნისა და გაძლიერების საკითხში (მათ შორის, ტექნიკური დახმარების ფარგლებში).
ამჟამად ევროკავშირი მხოლოდ დევნილებისთვის განკუთვნილ პროექტებს აღარ აფინანსებს, რადგან დევნილთა დახმარებას მიიჩნევს ისეთ საკითხად, რომელიც კვეთაშია სხვა საკითხებთან (cross cutting issues).

7. დანიის ლტოლვილთა საბჭო (DRC)
აქტიურად არის ჩართული სამინისტროში მოქმედი სამეთვალყურეო საბჭოსა და დროებითი სამუშაო ჯგუფების შეხვედრებში. ფინანსურად დონორებზეა დამოკიდებული და ახორციელებს სხვადასხვა დევნილთა დახმარების პროექტს. უნდა აღინიშნოს, რომ GIZ-ის მიერ დაფინანსებული ტექნიკური დახმარების პროექტს ახორციელებს DRC, რომლის ფარგლებში განხორციელდა სამინისტროს შესაძლებლობების შეფასება დევნილთა პროგრამების განხორციელების საკითხში. ტექნიკური დახმარება ითვალისწინებს სამუშაო ვიზიტებს აზერბაიჯანსა და სომხეთში. 

8. აშშ-ს მთავრობის (USAID) დახმარების პროექტი ზრდა (ZRDA) საქართველოში
სსიპ საარსებო წყაროებით უზრუნველყოფის სააგენტოსთან ერთად ახორციელებს საინფორმაციო კამპანიას საარსებო წყაროების პროგრამებზე დევნილთა ცნობიერების გაზრდის მიზნით. აღნიშნული კამპანიის ფარგლებში, კარ-და-კარ პრინციპის საფუძველზე მოხალისეები აცნობენ დევნილებს ინფორმაციას საარსებო წყაროების პროგრამების შესახებ (ბროშურებს ურიგებენ დევნილებს).

9. ქართული არასამთავრობო ორგანიზაციები
სამინისტრო აქტიურად თანამშრომლობს ქართულ არასამთავრობო ორგანიზაციებთან, რომელთა წარმომადგენელი არის სამეთვალყურეო საბჭოს წევრი (როტაციის პრინციპის საფუძველზე ხდება წარმომადგენლის დანიშვნა და ამჟამად დევნილთა ქალთა ასოციაცია თანხმობის თავმჯდომარე არის სამინისტროსთან დევნილთა საკითხებზე მომუშავე არასამთავრობო ორგანიზაციების წარმომადგენელი).

ა) ცენტრი აფხაზეთი (CHCA)
გასულ წელს იყო დევნილთა საკითხებზე მომუშავე არასამთავრობო ორგანიზაციების წარმომადგენელი სამეთვალყურეო საბჭოში. სსიპ საარსებო წყაროებით უზრუნველყოფის სააგენტოს პროექტში შერჩეულ დევნილებს უტარებს ტრენინგებს თავისი ხარჯებით.

ბ) კონსორციუმი სამართლებრივი დახმარება საქართველო (LAG)
წარმოდგენილია დევნილთა განსახლების კომისიაში. მათი ორგანიზებით და გლუკის დაფინანსებით 2019 წელს გაიმართა დევნილთა ფორუმი, რომელშიც სამინისტრო მონაწილეობდა. ჩართულები არიან დროებით სამუშაო ჯგუფებში.

